
 আদি যতেক যাদব বহিব উৎসব

 কৰি। মন্ত্ৰী, কিমান আহিব মাল কালি

 সাজু হৈ যুঁজলৈ। বৃন্দাবন বুলি কালি

 গৈছেনে অক্ৰুৰ নিজেই?

মন্ত্ৰী। মহাৰাজ তব আজ্ঞা শিৰধাৰ্য্য কৰি

 পঠাইছোঁ দূত দহো দিকে। মই ভাবোঁ

 এনে মাল কতো নাই প্ৰভু ই ৰাজ্যত

 যাৰ সাহ হব কুবলয় পীৰ বধি

 যুজিবহি চানুৰ মুষ্টিক মাল সনে।

 বৃন্দাবন নন্দৰাজ দেশ। গোপ গোপী

 ধেনু লৈ দৈ দুধ বেচি দুখতে জীৱন

 কোনো মতে কৰিছে যাপন। কোন মাল

 আছে তাত যুঁজিবহি আমাৰ ইয়াত।

 নন্দৰাজ সুত কৃষ্ণ বলোৰাম দুয়ো।

 অতি সুকুমাৰ সযত্নে পালিত দেহা

 ৰাজপুত্ৰ দুয়োটিকে আনিছে সাদৰে

 অক্ৰুৰ বীৰে, তব আজ্ঞা মতে চাবলৈ।

 উৎসৱ ইয়াত। আপোনাৰ আজ্ঞা মতে

 নন্দৰাজো হব উপস্থিত আহি আজি

 মথুৰা পুৰত।

কংস।  শুনিছোঁ নন্দৰ সুত দুয়ো, দুৰ্দ্ধষ

 পৰম যোদ্ধা। যদিহে কোনোবা আন

 নাহে ইয়ালৈ সেই দুই কুমাৰেই।

 মাল যুঁজ দেখুৱাই তুষিব আমাক

